
JABATAN PERKHIDMATAN AWAM

SIARAN MEDIA

BICARA ASPIRASI H.E.M.A.T. PERKUKUH NILAI MADANI
PEGAWAI AWAM

Peluncuran Buku H.E.M.A.T: Aspirasi Menuju Reformasi dan Ziarah
Kasih Pesara serta Peserta e-Kasih Warnai Lawatan YBhg. Tan Sri
KPPA ke Pulau Pinang

BUTTERWORTH, 17 APRIL 2025 - Selaras dengan aspirasi Kerajaan
MADANI untuk merealisasikan reformasi perkhidmatan awam berteraskan
nilai dan empati, Jabatan Perkhidmatan Awam (JPA) dengan kerjasama
Institut Tadbiran Awam Negara (INTAN) Kampus Wilayah Utara telah
menganjurkan program Bicara Aspirasi H.E.M.A.T.. Aspirasi Menuju
Reformasi. Program ini disampaikan oleh YBhg. Tan Sri Wan Ahmad Dahlan
bin Haji Abdul Aziz, Ketua Pengarah Perkhidmatan Awam dan berlangsung di
Penang International Convention Cultural & Art Centre (PICCA), Butterworth,
Pulau Pinang. la diserikan dengan peluncuran buku “H.E.M.A.T.: Aspirasi
Menuju Reformasi” serta sesi Ziarah Kasih ke atas pesara perkhidmatan
awam dan peserta eKasih.

Program ini menjadi wadah strategik dalam menyampaikan mesej
transformasi sektor awam sejajar dengan prinsip-prinsip Malaysia MADANI
yang mengutamakan Hijrah Tata Kelola, Empati Rakyat, Minda Pekin,
Apresiasi Inovasi dan Telus Tadbiran (H.E.M.A.T). Nilai-nilai ini diperkenalkan
sebagai kerangka pemikiran dan budaya kerja baharu pegawai awam yang
lebih progresif, bertanggungjawab dan berorientasikan rakyat.

Seramai 1,500 pegawai awam dari negeri Pulau Pinang, Perak, Kedah dan

Perlis telah menyertai program ini secara fizikal. Penganjuran ini bukan

sekadar perkongsian ilmu, tetapi juga mencetus gelombang pemikiran kritikal

dan memperkukuh semangat kolektif pegawai awam untuk menjadi pemacu

utama reformasi perkhidmatan awam yang lebih dinamik dan menyeluruh.

Menurut YBhg. Tan Sri KPPA, “Pencapaian tertinggi sektor awam bukan
sekadar penanda aras kejayaan pentadbiran, tetapi menjadi ilham kepada
kejayaan negara yang mampan. Usaha memperkukuh dasar pembangunan
modal insan dan budaya kerja berprestasi tinggi adalah sebahagian daripada
ikhtiar menyokong pembangunan dan kerangka Ekonomi MADANI.”

Buku “H.E.M.A.T.: Aspirasi Menuju Reformasi” yang dilancarkan dalam dua
versi iaitu versi Bahasa Melayu dan Bahasa Inggeris turut menjadi simbol
usaha pendokumentasian nilai-nilai teras H.E.M.A.T. sebagai panduan
praktikal dan rujukan strategik pegawai awam masa kini dan akan datang. la
memperkukuh penjenamaan baharu perkhidmatan awam yang
berteraskan integriti, empati dan akauntabiliti.

Pada sebelah petang, YBhg. Tan Sri KPPA turut menyantuni dua (2) orang
pesara dan dua (2) orang peserta eKasih yang mengalami komplikasi
kesihatan dan ketidakupayaan menerusi program Ziarah Kasih. la
melambangkan keprihatinan Kerajaan terhadap jasa dan pengorbanan
terdahulu pegawai awam dan peserta. Bantuan yang disampaikan diharap
dapat meringankan beban pesara dan peserta.

Program ini memperlihatkan iltizam berterusan JPA untuk memperkasa
komunikasi dasar, mendekatkan nilai MADANI kepada pegawai awam,
serta memperkukuh kepercayaan rakyat terhadap institusi perkhidmatan
awam negara.

Jabatan Perkhidmatan Awam

Tarikh : 17 April 2025
E-mel : komunikasi@jpa.gov.my
No. Rujukan : JPA.100-9/1/2 JId.3 (3)

